

[image: image1.png]



REPUBLIKA E SHQIPËRISË

GJYKATA E LARTË

KOLEGJI CIVIL

Nr. 11241-00868-00-2020 Regj. Themeltar

Nr. 00-2020-393 Vendimi 

V E N D I M
NË EMËR TË REPUBLIKËS

Kolegji Civil i Gjykatës së Lartë i përbërë nga:

Ervin PUPE

Kryesues

Sokol SADUSHI
Anëtar

Ilir PANDA

Anëtar

Sot më datë 30.09.2020, mori në shqyrtim në dhomën e këshillimit çështjen civile që iu përket palëve:

Paditës: 


Fabiana Hasanaj
E paditur: 


Shoqëria Tregtare “Albpetrol” sh.a. Patos
Person i tretë: 

Komisioneri për Mbrojtjen nga Diskriminimi
Objekti: 
1. Konstatimin e faktit të diskriminimit ndaj paditëses Fabiana Hasanaj kryer nga pala e paditur Shoqëria “Albpetrol” sh.a. Patos.

2. Detyrimin e të paditurit të dëmshpërblejë paditësen me 12-paga mujore për zgjidhje të menjëhershme e të pajustifikuar të kontratës së punës ;

3. Detyrimin e të paditurës të dëmshpërblejë paditësen me pagën mujore për mosrespektim të procedurave të zgjidhjes së kontratës së punës.

4. Detyrimin e të paditurës të dëmshpërblejë paditësen me pagën e dy javëve për shkak të të mosrespektimit të afatit të njoftimit. 

5. Detyrimin e palës së paditur për të dëmshpërblyer paditësen në vlerën 3,000,000 (tre milion) për dëmin e shkaktuar si pasojë e faktit e diskriminimit dhe dëmit jopasuror të zgjidhjes së jashtëligjshme të marrëdhënies së punës.

6. Kthimin e paditëses në vendin e mëparshëm të punës.

7. Detyrimin e palës së paditur të paguajë shpenzimet gjyqësore dhe ato avokatore.

Baza ligjore: 
Kushtetuta e Republikës së Shqipërisë, nenet 4, 5, 18, 36, 42/2 dhe 49 të saj, Konventa Evropiane për të Drejtat e Njeriut nenet 8,13,14 të saj, Karta Sociale Evropiane, Pjesa I, pikat l, 2, 6, 20, 24, neni 6,20,24,26 të saj; Pakti Ndërkombëtar Për të Drejtat Civile dhe Politike nenet 2, 26 të tij, K.Civil nenet 608, 609, 625, 640, 647/a; K.Pr.Civile nenet 31, 32/a, 41, 47, 48, 102, 106, 153 154, 154, K.Punës nenet 140, 142,143, 144, 146, 155 e vijues i tij, ligji nr.l0221, datë 04.02.2010“Për Mbrojtjen nga Diskriminimi nenet 3,7,12,13,15,34 e vijues të tij ,Vendimi Unifikues nr.12 datë 14.09.2007 i Kolegjeve të Bashkuara të Gjykatës së Lartë.

KOLEGJI CIVIL I GJYKATËS SË LARTË

pasi dëgjoi relatimin e gjyqtarit, z. Ervin Pupe dhe e bisedoi në tërësi çështjen në Dhomën e Këshillimit, në përfundim;

V Ë R E N:
I.
Rrethanat: 

1.
Pala paditëse në këtë gjykim, Fabiana Hasanaj, ka paraqitur kërkesë padinë me objekt gjykimi të përshkruar në pjesën hyrëse.
2.
Gjykata e Rrethit Gjyqësor Fier vendosi që këtë padi t’ia kalonte për kompetencë lëndore dhe territoriale shqyrtimi, Gjykatës së Rrethit Gjyqësor Tiranë.

II. 
Procedura: 

3.
Gjykata e Rrethit Gjyqësor Fier, me vendimin nr.455 datë 18.06.2020 ka vendosur: 

“Moskompetencën lëndore dhe territoriale të Gjykatës së Rrethit Gjyqësor Fier për shqyrtimin e kësaj mosmarrëveshjeje civile.

Dërgimin e kësaj mosmarrëveshje civile për kompetencë lëndore dhe territoriale pranë Gjykatës së Rrethit Gjyqësor Tiranë”. 
3.1.
Gjykata e Rrethit Gjyqësor Fier ndër të tjera arsyeton se:

“ . . . Nga natyra e mosmarrëveshjes të lindur midis palëve referuar datës së ngritjes së padisë 15.06.2020 se kompetencën lëndore për gjykimin e kësaj mosmarrëveshje e ka Gjykata e Rrethit Gjyqësor Tiranë, pasi kryerja e pagesës së shpërblimit të dëmit apo lindja e detyrimit ka përcaktuar si lëndë gjykimi gjykatën e vendit ku ka banimin pala kreditore, pra atë të Gjykatës së Rrethit Gjyqësor Tiranë.

Kompetenca lëndore: është e drejtë dhe detyrë e Gjykatës që të vendosë për çështje që i paraqiten ne gjykim nga tërësia e mosmarrëveshjeve civile. Caktimi i kompetencës lëndore në mosmarrëveshjen në fjalë përcaktohet nga dispozitat e nenit 448 të K.Civil dhe sipas ligjit specifik Nr.10 221, datë 4.2.2010 “Për mbrojtjen nga diskriminimi”.

Kompetenca territoriale, paraqet të drejtën e organit gjyqësor që detyrimet që rrjedhin nga kompetenca e vet lëndore t’i marrë për shqyrtim. Ajo nënkupton territorin në të cilin Gjykata zgjidh mosmarrëveshjen që rrjedh nga kompetenca e vetë lëndore, d.m.th. territorin në të cilin shtrihet veprimtaria e Gjykatës e caktuar me ligj. Caktimi i kompetencës territoriale bëhet nëpërmjet dispozitave mbi ndarjen administrative-territoriale dhe dispozitave mbi organizimin e organeve të veçanta administrative.

Sipas nenit 47 te K.Pr.Civile paditë që rrjedhin nga marrëdhëniet e punës, mund të ngrihen si në gjykatën e vendit ku ka banimin i padituri, ashtu dhe në gjykatën e vendit ku ka banimin paditësi (kompetencë alternative). Gjithashtu meqenëse kërkohet edhe dëmshpërblim jo pasuror si pasojë e cenimit të cilësive të saj të jetesës nga diskriminimi që i është bëre në zgjidhjen e marrëdhënies së punës sipas nenit 48 të K.Pr.Civile kjo lloj padie ngrihet edhe në vendbanimin e palës paditëse.

Sipas teorisë së të drejtës procedurale është e vërtetë që në rastin konkret nuk kemi të bëjmë me kompetencë territoriale ekskluzive dhe e drejta e ngritjes së padisë në gjykatën kompetente i përket palës paditëse që disponon padinë sipas nenit 54 të K.Pr.Civile, por në rastin konkret ndërhyjnë këto rrethana që e bëjnë kompetente si në lëndë po ashtu edhe nga pikëpamja territoriale këtë Gjykatë:

a)Kompetenca lëndore kushtëzon edhe kompetencën territoriale, kështu që në këtë aspekt ky gjykim ne lëndë përmblidhet në vendbanimin e palës kreditore, pra në juridiksionin e Gjykatës së Rrethit Gjyqësor Tiranë.

b) Situata e shkaktuar nga pandemia COVID -19 bën që kjo Gjykatë të çmojë se mosmarrëveshja mund të zgjidhet më shpejt dhe më lehtë në Gjykatën e Rrethit Tiranë (gjykata e vendbanimit të saj), sesa në gjykatën e zgjedhur nga vetë paditësja.
4.
Kundër vendimit të gjykatës kanë bërë ankim të veçantë paditësja Fabiana Hasanaj dhe pala e paditur Shoqëria Tregtare “Albpetrol” sh.a. Patos. Në ankimin e saj pala paditëse Fabiana Hasanaj, kërkon që vendimi i Gjykatës së Rrethit Gjyqësor Fier duhet të prishet e çështja të kthehet në po atë gjykatë për vazhdimin e gjykimit. 

4.1.
Pala paditëse Fabiana Hasanaj, ndër të tjera arsyeton se:

“. . . Kjo padi hyn në juridiksionin gjyqësor të gjykatës së Rrethit Gjyqësor Fier, bazuar nenit 36 të K.Pr.Civile, në të cilin parashikohet shprehimisht se: “Në juridiksionin e gjykatave hyjnë të gjitha mosmarrëveshjet civile dhe mosmarrëveshje të tjera të parashikuar në këtë kod dhe në ligje të veçanta; ”

Në bazë të nenit 34 të Ligjit Nr. 1022, datë 04.02.2010 “Për mbrojtjen nga diskriminimi: “Çdo person ose grup personash që pretendojnë se ndaj tyre është ushtruar diskriminim për një nga shkaqet e përmendura në nenin 1 të këtij ligji, mund të paraqesin kërkesëpadi përpara gjykatës kompetente sipas përcaktimeve të K.Pr.Civile për dëmshpërblim sipas ligjit.”

Neni 47 i K.Pr.Civile parashikon se; “Paditë që rrjedhin nga marrëdhëniet e punës, mund të ngrihen si në gjykatën e vendit ku ka banimin i padituri, ashtu dhe në gjykatën e vendit ku ka banimin paditësi”.

Neni 9/9 i Kodit të Punës parashikon se; “Në rastin kur një person pretendon se është cenuar nga moszbatimi i parimit të trajtimit të pabarabartë në ushtrimin e së drejtës për punësim dhe profesion, sipas këtij Kodi, ndiqet procedura e ankimit e përcaktuar në ligjin e posaçëm për mbrojtjen nga diskriminimi”.

Neni 54 i K.Pr.Civile parashikon se: “E drejta e zgjedhjes ndërmjet shumë gjykatave kompetente i takon paditësit e cila ushtrohet me ngritjen e padisë. ”

Bazuar në nenin 54 të K.Pr.Civile e drejta e zgjedhjes midis disa gjykatave kompetente i takon Paditëses si dhe në bazuar Nenit 43 të K.Pr.Civile për paditë e ngritura ndaj personave juridik, paditë ngrihen në gjykatën e vendit ku personi juridik ka qendrën e tij” dhe Shoqëria “Albpetrol” Sh.a., selinë e saj qendrore e ka në qytetin e Fierit, ndaj dhe gjykata kompetente për gjykimin e çështjeve që lidhen me veprimtarinë e kësaj shoqërie, i takon gjykatës që mbulon çështjet gjyqësore në atë territor, pra Gjykatës së Rrethit Gjyqësor Fier.

Gjykata nuk mund të vendosë kryesisht se cila mund të jetë gjykata më e favorshme për paditësin për gjykimin e çështjes, madje përkundrazi, referuar dispozitave ligjore, gjykata mund të ndryshojë kompetencën e saj kur ka një tjetër gjykatë alternative për zgjidhjen e çështjes vetëm kur kjo kërkesë i parashtrohet nga palët ndërgjygjëse.

Arsyet e paraqitura në vendimin e gjykatës, për sa i përket periudhës së pandemisë së Covid-19 nuk qëndrojnë pasi, situata është e njëjtë edhe për qytetin e Tiranës dhe si një qytet me numër më të madh banorësh e volumi më të ngjeshur pranë gjykatës civile të Rrethit Gjyqësor Tiranë do ta bënte të pamundur edhe për këtë gjykatë ndjekjen e çështjeve të reja. Logjika e ndjekur nga gjykata e Fierit cenon të drejtën e paditësit për të rivendosur në vend të drejtën e munguar e të cenuar në mënyrë të padrejtë nga i padituri. Në këtë mënyrë, bazuar vendimit të gjykatës së Rrethit Gjyqësor Fier, paditëses përveçse po i vonohet dhe mohohet rivendosja në vend e së drejtës së munguar, por po cenohet nga vet organet ligjzbatuese në të cilat pretendon të gjejë zgjidhje.
4.2.
Ndërsa në ankimin e saj pala paditur Shoqëria Tregtare ‘’Albpetrol” sh.a. Patos, kërkon që vendimi i Gjykatës së Rrethit Gjyqësor Fier duhet të prishet e çështja të kthehet në po atë gjykatë për vazhdimin e gjykimit. Pala e paditur Shoqëria Tregtare “Albpetrol” sh.a. Patos, ndër të tjera arsyeton se:

“ . . . Shoqëria “Albpetrol” sh.a., është shoqëri aksionere me ofertë publike dhe në bazë të Ligjit Nr. 9901 datë 14.4.2008 “Për Tregtarët dhe Shoqëritë Tregtare” (i ndryshuar), si dhe ligjit Nr.9723 datë 03.05.2007 “Për Qendrën Kombëtare të Biznesit ” (i ndryshuar), figuron e regjistruar pranë Qendrës Kombëtare të Biznesit (Q.K.B) Tiranë si person juridik me numër unik identifikimi NUIS J82916500U dhe ka si aktivitet të saj kryerjen e Operacioneve Hidrokarbure në përputhje me Ligjin Mr.7746, datë 28.08.1993 “Për hidrokarburet” (kërkimi dhe prodhimi), trajtimin, transportin, magazinimin dhe shitjen e naftës Brut, Gazit dhe rërave bituminoze brenda dhe jashtë Republikës së Shqipërisë, furnizimin me energji elektrike të klientëve te kualifikuar, tregtimin e energjisë elektrike, etj, dhe referuar ekstraktit të shoqërisë selia është në “ Rruga Fier - Patos Km. 7, Patos”.
Gjykata e Shkallës së Parë Fier duhet të kishte vijuar me gjykimin e çështjes, referuar të dhënave në ekstrakt për shoqërinë Albpetrol sh.a., ku rezulton se personi juridik e ka selinë në Patos, dhe gjykata kompetente është për zgjidhjen e mosmarrëveshjeve është Gjykata e Rrethit Gjyqësor Fier.

Gjithashtu në Nenin 47 të K.Pr.Civile është përcaktuar se:” Paditë për kërkim ushqimi dhe paditë që rrjedhin nga marrëdhëniet e punës, mund të ngrihen si në gjykatën e vendit ku ka banimin i padituri, ashtu dhe në gjykatën e vendit ku ka banimin paditësi. Padia për heqjen ose Pakësimin e ushqimit të caktuar ngrihet në gjykatën e vendit ku ka banimin i padituri, pra kjo tregon për paditë marrëdhënie pune ligji të drejtën e zgjedhjes së gjykatës për gjykimin e mosmarrëveshjes i ka lënë punëmarrësit, gjithashtu dhe referuar ligjit Nr.7961, datë 12.7.1995 Kodi i Punës i ndryshuar , parashikon zgjidhje për probleme të lidhura me marrëdhëniet e punës bazuar në tenin 7/2 të K.Punës që citon se : “ Padia ngrihet edhe në vendin ku punëmarrësi kryen zakonisht punën e tij. Kur punëmarrësi nuk e kryen zakonisht punën e tij në të njëjtin vend, vendi ku ndodhet qendra e punës që e ka punësuar atë”, kompetente është Gjykata e vendit, ku paditësi (punëmarrësi) ka qendrën e punës. 

III.
Vlerësimi i Kolegjit Civil
5.
Kolegji Civil i Gjykatës së Lartë, në shqyrtim e në vlerësim të akteve që ndodhen në dosjen gjyqësore e të administruara gjatë gjykimit, pretendimeve të palëve ankuese, si dhe pjesës arsyetuese të vendimit gjyqësor, arrin në përfundimin se në marrjen e vendimit Nr.455 datë 18.06.2020, të Gjykatës së Rrethit Gjyqësor Fier, nuk janë respektuar dispozitat e ligjit procedural civil duke mos bërë një cilësim të saktë të fakteve dhe veprimeve që lidhen me mosmarrëveshjen, si dhe duke mos e zgjidhur atë në përputhje me dispozitat ligjore dhe normat e tjera në fuqi (neni 16 §1 i K.Pr.Civile).
6.
Ligjvënësi, në rregullimin e kompetencën territoriale dhe tokësore të gjykatave për shqyrtimin e mosmarrëveshjeve civile të parashikuara në K.Pr.Civile dhe në ligje të tjera të veçanta, ka pasur parasysh midis të tjerave dhe lehtësimin dhe komoditetin që duhet t’u krijohet palëve në proces. Veç kësaj, për kategori të caktuara mosmarrëveshjesh procesi duhet të zhvillohet përpara një gjykate, vendndodhja e së cilës të ndihmojë që procesi të zhvillohet në mënyrë sa më efektiv dhe brenda një afati të arsyeshëm në respektim edhe të nenit 6 të KEDNJ, nenit 42 të Kushtetutës së Republikës së Shqipërisë dhe nenit 4 të K.Pr.Civile.
7.
Kolegji Civil i Gjykatë së Lartë pikësëpari thekson se termi “gjykatë”, i cili karakterizohet në kuptimin material nga funksioni i saj gjyqësor, ka të bëjë me zgjidhjen e çështjeve të cilat janë në kompetencë të saj, në një proces të zhvilluar mbi një procedurë ligjërisht të përcaktuar dhe në pajtim me shtetin e së drejtës. Në analizë të natyrës së mosmarrëveshjes, shkakut ligjor të saj, objekti të kërkesë padisë, si dhe kohës së shqyrtimit të saj, Kolegji Civil konstaton se, Gjykata e Rrethit Gjyqësor Fier nuk ka zbatuar drejtë dispozitat procedurale lidhur me kompetencën tokësore të këtij procesi gjyqësor duke mos zhvilluar një proces të rregullt ligjor. 
8.
Gjykata e Rrethit Gjyqësor Fier në datën 18.06.2020, në mbështetje të nenit 61, të K.Pr.Civile ka konstatuar se nuk është kompetente nga pikëpamja lëndore/tokësore dhe në këto kushte ka vendosur dërgimin e akteve pranë Gjykatës së Rrethit Gjyqësor Tiranë.
9.
Ky Kolegj vlerëson se, Gjykata e Rrethit Gjyqësor Fier, nuk ka evidentuar drejt elementet ligjorë që përcaktojnë kompetencën tokësore në mosmarrëveshjet që lindin nga marrëdhëniet e punës, duke anashkaluar dhe rregullimet e bëra në K.Pr.Civile dhe në K.Punës. Gjykata e Rrethit Gjyqësor Fier arsyeton gabim për zgjidhjen e kompetencës lëndore/tokësore të çështjes objekt gjykimi. Ka rezultuar se pala e paditur Shoqëria “Albpetrol” sh.a., është shoqëri aksionere me ofertë publike dhe në bazë të Ligjit Nr.9901 datë l4.4.2008 “Për Tregtarët dhe Shoqëritë Tregtare” (i ndryshuar), si dhe ligjit Nr.9723 datë 03.05.2007 “Për Qendrën Kombëtare të Biznesit ” (i ndryshuar), figuron e regjistruar pranë Qendrës Kombëtare të Biznesit (Q.K.B) Tiranë si person juridik me numër unik identifikimi NUIS J82916500U dhe ka si aktivitet të saj kryerjen e Operacioneve Hidrokarbure në përputhje me Ligjin Mr.7746, datë 28.08.1993 “Për hidrokarburet” (kërkimi dhe prodhimi), trajtimin, transportin, magazinimin dhe shitjen e naftës Brut, Gazit dhe rërave bituminoze brenda dhe jashtë Republikës së Shqipërisë, furnizimin me energji elektrike të klientëve te kualifikuar, tregtimin e energjisë elektrike etj. Referuar ekstraktit të shoqërisë selia është në “ Rruga Fier - Patos Km. 7, Patos”.
10.
Kolegji çmon se në rastin konkret, për përcaktimin e gjykatës kompetente nga pikëpamja territoriale, do të gjejnë zbatim dispozitat e K.Pr.Civile dhe ato të Kodit të Punës. Kompetenca tokësore për paditë që rrjedhin nga marrëdhëniet e punës është parashikuar në nenin 47/1 të K.Pr.Civile në të cilin thuhet se: “Paditë për kërkim ushqimi dhe paditë që rrjedhin nga marrëdhëniet e punës, mund të ngrihen si në gjykatën e vendit ku ka banimin i padituri, ashtu dhe në gjykatën e vendit ku ka banimin paditësi, ndërsa neni 7/2 i Kodit të Punës parashikon se: “Padia ngrihet edhe në vendin ku punëmarrësi kryen zakonisht punën e tij. Kur punëmarrësi nuk e kryen zakonisht punën e tij në të njëjtin vend, vendi ku ndodhet qendra e punës, që e ka punësuar atë”. 
11.
Në vështrim të këtyre dispozitave rezulton se për paditë që rrjedhin nga marrëdhëniet e punës ndodhemi përpara kompetencës tokësore alternative/ konkurruese dhe, sipas nenit 54 të Kodit të Procedurës Civile e drejta “e zgjedhjes ndërmjet shumë gjykatave kompetente i takon paditësit, e cila ushtrohet me ngritjen e padisë”.
12.
Në këto rrethana fakti, si dhe bazuar në rregullimet ligjore të sipërcituara, e drejta e zgjedhjes ndërmjet shumë gjykatave kompetente i takon paditëses Fabiana Hasanaj, që për rastin konkret ka zgjedhur Gjykatën e Rrethit Gjyqësor Fier. Kolegji vlerëson se përsa kohë që vetë paditësja e ka përzgjedhur këtë të fundit si gjykatën kompetente që do të zgjidhte çështjen, vendimi i Gjykatës së Rrethit Gjyqësor Fier me shkak moskompetencën e saj për gjykimin e çështjes në fjalë, është një vendim i pambështetur në ligj. 
13.
Ky Kolegj vlerëson se, Gjykata e Rrethit Gjyqësor Fier ka gabuar edhe në përcaktimin e kompetencës lëndore, pasi ajo në arsyetim dhe dispozitën e saj ka vendosur dhe shpalljen e mungesës së kompetencës lëndore, që prezumohet (sipas saj) që çështja është me natyrë administrative, në një kohë që aktet e fashikullit të gjykimit ja ka dërguar përsëri një gjykate civile në rastin konkret Gjykatës së Rrethit Gjyqësor Tiranë. Kolegji çmon se natyra e çështjes objekt shqyrtimi gjyqësor është civile jo vetëm për faktin e marrëdhënies së punës që ka paditësja me palën e paditur, por dhe për kërkimin e parë të saj në objektin e kërkesë padisë (konstatimin e faktit të diskriminimit ....) ajo e kërkon përsëri nga pala paditur Shoqëria Tregtare “Albpetrol” sh.a. Patos. Në këto kushte paditësja kërkimin e saj nuk po ja atribuon një organi publik, e cila do të bënte të mundur moskompetencën lëndore të gjykatës e për rrjedhojë t’ia kalonte aktet gjykatës administrative, pasi sipas pretendimeve të palës paditëse ka qenë veprimet e palës së paditur që ajo mendon se ka vend për konstatimin e faktit të diskriminimit. 
14.
Për sa më sipër, Kolegji Civil i Gjykatës së Lartë, arrin në konkluzionin se ankimet e palëve paditëse dhe të paditur janë të drejta dhe si të tilla duhen pranuar, e për rrjedhojë vendimi nr.455, datë 18.06.2020, i Gjykatës së Rrethit Gjyqësor Fier duhet të prishet e çështja të kthehet në po atë gjykatë për vazhdimin e gjykimit, pasi ajo gjykatë ka si kompetencën lëndore ashtu dhe kompetencën tokësore për gjykimin e kësaj çështje.

PËR KËTO ARSYE,

Kolegji Civil i Gjykatës së Lartë, duke u bazuar në nenin 61 të Kodit të Procedurës Civile;

V E N D O S I:

Prishjen e vendimit nr.455, datë 18.06.2020 të Gjykatës së Rrethit Gjyqësor Fier dhe dërgimin e çështjes në po atë gjykatë për vazhdimin e gjykimit. 

 


 Tiranë, më 30.9.2020

